
EGUTEGIA 

I TZ au, orain ondo ezagutzen dana da, bada urte batzubetatik onuntz 
euskeldun jatorren eche ta baserrietako ormak euskal egutegiakin 

zorionez apainduak azaltzen dira. 
Etzan ordia lenago orrelakorik gertatzen. 
Zorigaitzez ez geneukagun ez egutegirik, ez ichurik eta ez izenik. 
Esan nai da ez geneukagula euskeraz; bada erderazkoetatik naikoa 

gure tartean zabaltzen ziran, ta izenak ere erdaldunak, edo nola alako 
erdalnastuak ibiltzen genituen. 

Batzuek kalendayua deitzen zioten, bestiak kandelayua, abek pornos- 

tikua ta arok beste orrelako izen mordolloakin. 
Urtecho batzuek badira gure «Euskal-itz jostaldien Batzarreak» 

euskal egutegi bat argitaratu zuela. Bi urtetan zabaldu zan esku-egute- 
gi ura, ta deitzen zitzayon egunaria. Geroztik egutegi izenakin azaldu 
dira ta izen au gelditu zaigula egiyaz esan genezake. Eutzi dezayogun 
bada izen oni, ta egutegia deitzen jarrai dezagun. 

Orain geyena ikusten dana, beste guzien gain zabaldu dana, gogo- 
kuena gertatu dana orma-egutegia izan da. Agertu orduko farra farra 
eche ta baserrietan zabaltzen da, ta baztar guzietan ikusten degu atse- 
giñez beterik gure izkuntza ederrian idatzitako egutegi gurgarria. 

Azkeneko urte abetakoa da ordia ori guziya. Lenago etzan orrela- 
korik ezerchore egiten. 

Bakarrik gogoratzen gera erderaz zerbait irakurriya, euskel egute- 
giari dagozkion gauzen batzuetan. 

Ala, joan dan eunkidako asieran, Tomas Sorragieta, gipuzkoar apaiz 

jaunak, argitaratu zuben Iruña'n idazki bat, Semana hispanovascongada, 

la única de Europa y la más antigua del Orbe, izendatzen zana. 
Idazki orretan ziyon eze, astea, aste, asiera esan nai zuela; ta gero 

egunak era ontan: astelen, asierako lenengua; astearte, aste artekua; 
asteazken, astearen azkenekua; ta beste egunak, ostegun, ostiral, larun- 

bata ta igandea, gorde zituela euskeldunak, Jaanigoikoak ludia egin zuen 
zazpi egunen oroipena gordetze arren. 

Ontaz gañera, zeizkiyon, euskeldunak ezagutzen zituela eguzkiaren 
gora berak eta juan etorriak, eta astearen egunen izenak zer ikusi asko 
zeukatela eguzkiaren ta bere ondorengo izarren ibillerakin. 

Zer irakurri asko zeukarren Sorregieta jaunaren idazkiak, eta ametz 
antzekoa izan arren, beste gauza askoren artian ziyon eze Adan eta Eba 
berak euskeldunak zirala. 

Esaten bezin erres egiya izaten balitz, iritzi onek zerbait poztuko 
ginduke. Ez daukagu ordia orren urrutira joan biarrik euskeldunen 
antziñatasuna jakiteko. 

Itz egiten ari geran gai ontan lan arduratsuak agertu izan ditu Du- 
rango'ko seme leñargi Pablo Astarloa'tarrak; bati bat bere idazki jakin- 
tsu Apología de la lengua vascongada izendatuan, euskeldunak ain maite 
izan duten liburu gain gañeko orretan. 

Beste euskeldun argi askok ere gai berian zerbait argitaratu izan oi 
dute, ta orain gogoratzen geranetatik aitatuko ditugu; Le calendrier 

vasque, Julien Vinson jaunak tajutua, ta Del calendario vasco y del cuen- 

to de los dos gibosos, Telesforo Aranzadi jakintsu, trebiak, idatzia. 
Guk ere gai ortan zerbait esateko asmua artu degu ta al degun eran 

zerbait esatera guaz, len aitatu ditugun izen leñargiaren aldamenian 
guria be samarrian ikusi arren. 

Bakoitzak al dubena egiten du ta guk ere ala egingo degu. 
Denborari dagozkion izenetan urtetik asiko gera. Urte, orra izen 

bat euskeldun alderdi guzietan bera ibiltzen dana. Dirala suberotarrak, 
lapurditarrak, gipuzkoar edo naparrak, bizkaitar edo arabarrak, guzi 
guziak, goikuak eta bekoak, eskuikoak eta ezkerrekoak izen bera dabil- 
kigu. Ez da emen batzuek barikoa, bestiak ortzirala, abek zapatua, ayek 
larunbata, emen domeka ta an igandia, ez da gai ontan orrelakorik 
gertatzen. Guziyak urtea deitzen diote, ta itz orrekin danak alkar adi- 
tzen dute ederki. Obe genduke gañerako itz guzietan berdin gertatuko 
balitz. 

Ikusi dezagun orain urte, itz orrek berak zer esan nai digun. 

Batzuentzat aurretik daraman ur orrek alorta esan nai du, ale, 
emaiz, euskal mordolluan frutuba deitzen dana. Azkeneko te orrek be- 
rriz iraupena, ta biyak alkar bilduta berriz: alostaren iraupena, alorta 
biltze, uzta. 

Iritzi onetakuak diranentzako, urtea alortza biltze aldi bakoitza da, 
ta beraz euskeldun zarrak alorta biltze ori zeukaten denboraren neurri- 
tzaz, eta neurri orri urtea deitzen zioten. 

Beste iritzikoak dirala iduritzen zaigu geyenak, eta aben artian As- 
tarloa argidotarra. 

Abentzako, lenengo ur ori ez da alorta, ura baño. Azkeneko te ori 
berriz urak irauten duben denbora. 

Ur eta euri gauza berdiñak dira, eta azkeneko itz orrekin arkituko 
ditugu berdinchu tajutuak: eurite, elurte, legorte, au da euri aldia, elur 
aldia edo legor aldia. 

Era berian, beaz, urte, ur aldia da; ta euskeldun zarrak neurtzen 
zuten denbora, elurrak urtzen ziran garayakin. Ori zan bada urtea. 

Geruago denboraren neurriyak biar bezela tajutu ziranian, euskel- 
dunak neurri berri oyek ontzat eman eta bereganatu zitun. Etzuben or- 
dia izenik chandatu, ta izen zar urte daukagu oraindik denboraren neu- 
rri ori izendatzeko. 

Urtea lau zatitan banatzen da: negu; neguazken, udaberri, udalen edo 
udaste; uda eta udazken, neguantz edo urriaro. 

Geyena euskaldunen artian entzuten diranak: negu, udaberri, uda 
ta udazken dira. 

Bañan guziyai begiraldi bat eman ezkero, garbi azaltzen dala idu- 
ritzen zaigu, lengo euskeldun zarrak urtea bi zatitan banatzen zutela: 
negua ta uda. 

Negua'tik datozen itzak dira neguazken ta neguantz, eta argi azaltzen 
digute esan nai dutela: lenengoak negua amaitzeakoan edo negu ondo- 
rena; bigarrenak berriz negu antzekua, neguaren aurretik bere antzare- 
kin izaten degun garaya. 

Berdin gertatzen da udazken ta udaberri'rekin ere. Biyak uda'tik dato- 
zela agiriko gauza da. Lenengoak udaren amaitza, azkena azaltzen digu, 
ta bigarrenak berriz uda jatorra baño lenagoko beste uda antzekoa. 

Beaz bi itz buru daukazkigu urtearen oraingo lau zatietako, au da 
uda ta negua; ta gañerako izenak bi oyetatik datozenak dira. 

¿Zer esan nai dute bi itz oyek? Ikusi dezagun edo zayatu gaitian 
beintzat. 

Gaurko egunian ezagutzen ditugun urtearen zatiai orain izen be- 
rriak jarri biar bageneizkioke, ez dago zen esanik izen oyek otza ta be- 

rotik aterako genitukela. 
Bada orain geyena zati oyek banaitzen dirana ortan dago: neguan 

otza, udan berua. 
Ez da ordia orrelako itzen arrastorik agertzen euskal itz zarretan: 

neguan ta udan ez dago ez bero ta ez otzaren antzik. 
Etzuben beaz itz oyetatik artu, urtiaren zati oyek izendatzeakoan. 

Ez dago itz oyetan ez otza ta ez berua. ¿Zer esan nai dute bada? 
Uda'ren asiyerako u ori, ur izan biar da: au da ura edo euriya, 

adierazi nai dula urte garai ori euri garaya dala. 
Negu berriz ikusten da itz orretan egu edo egi dala: argiya. 
Beaz uda garai euri askokua da, ta negua garai argiya, legorra, eguz- 

ki betekua. 
Oyek dira lengo euskeldunak zeuzkaten urtien bi zatiak; bata euri- 

tsua, bestia legorra, eguzki askokua. 
¿Orain ere orrela al dira Euskal errian uda ta negua? ¿Uda euritsua 

ta negua legor, eguzki askokua? 
Gaurko geisko luzatu degu ta galdeera oyei erantzuten asi ezkero 

neurritik kanpora ibilliko giñakela iduritzen zaigu. 
Erantzupen oyek beaz utziko ditugu beste aldi baterako. 

L. M. AITZBITARTE 

Aurreroko gure lanchoan esan genduben euskeldun zarrak bi zati- 

tan banatzen zutela urtia. Bata nagua egoaldi legor eta eguzki askokua, 
bestia berriz uda euditsua. 

¿Orrela al dira ordia gaurko egunian Euskal erriko uda ta neguak? 
Ezparik batere gabe ezetz erantzun genezaioke galdeera orreri. Ez 

dirala orrela orain urte zati oyek; oso beste aldera dirala. Neguari iza- 

ten ditugu eudi zaparrak, elurtiak, eta udan egualdi legor eta eguzki 
bizia. 

¿Nola liteke orduan euskeldunak ain oker ipintzia urtiaren bi zati 
oyen izenak? 

Orra korapillo bat, biar bezela azkatzen erres erresa ez dana. Kora- 
pillo ori azkatu nayak iritzi batzubek sortu arazi ditu. 

Ara bat: 
Orain euskeldunak dauden tokian ezin izana da, neguan legortia ta 

udan eudiya ta eguzkiya. Beaz izen oyek beste tokiren bati dagozkiyo- 
nak izan biar dute. Izen oyek ondo etortzeko alderdi oso beroetakua 
izan biar luke. Badira tokiyak urtian sei illabetian eudiya egiten dube- 
na eta beste sei illabetian legortia; ta toki oyetan eudi garaya izaten da 
beruena. Orrelako toki batian euskel-itz izendatuak daukazkigun oyek, 
tajuzkuak izango lirake. 

¿Lengo garai zarretan, orain euskeldunak bizi diran lekura etorri 
baño len, orrelako bero tokiren batian bizitu ote ziran? 

Orra non daukagin iritzi bat. Ori orrela gertatu zala bagenekiuke 
esparik gabe esan genezake leku bero ayetan sortutako izenak dirala 

orain daukazkigunak, eta tokiz aldatu ziranian ez bazituzten izenak ere 
aldatu, arritzekua ez dala orain gauden baztar atsegiñ onetan izen oyek 
ondo ez etortzia. 

Ez dira ordia guziyak iritzi orretarakuak. Beste iritzi geyago ere 
badira ta orain emen agertzera guazen beste bat: 

Jakintzu guziak batian dauden iritzi bat da, ludiaren laurkun gara- 
yan oraingo aldian beste giroa zala orain bizi geran toki abetan. Iruga- 
rren ta laugarren garayan emengo giroa oraingo Afrika'ko lur beroene- 
takoen antzekoa zala diyote. Zerbait orrelako izan litekela ichura ba da, 
emengo leiza zuloetan arkitu diran abere-abestiai begiratzen badiogu. 
Leiza zuloetan billatu diran ibai zaldi, artzuloko artza ta beste orlako 
abereen kondarrak azaltzen digute garai zar ayetan toki abek toki be- 
ruak zirala, ez orain ezagutzen degun girokuak. 

Geruago chandatu zan emengo giroa, ta ordu ezkero esan ditugun 
abere gisak alde egin zuten baztar abetatik eta geroztikako ezagutzen 
ditugun abere kondarrak, toki otzetako abereen kondarrak dira. Bero- 
tik otzera chandatu zan beraz emengo giroa, ta gizonak ere, bizi biar 
bazuben, leiza zuloetan gordetzera biartuba izantzan. Otzari gogor 
egingo bazion etzeukan beste bidetik. 

Orrela azaltzen zaigu lur atsegiñ onetan giroa chandatu dala; lenbi- 
ziko garayan oso berua zala, gero otz otza, ta orain berriz biyen bitar- 
tekua. 

Urte zati aitatu ditugunen izenak zar zarrak dira, beraz, garai za- 
rrenetako giroari dagozkionak izan biar dute, ta ala izan liteken gauza 
da, neguan legorte ateria izatia, ta udan berriz euditsua. 

Itzak ori diote. Izanak ez dira itzetatik urruti ibilliko. 
Dana dala orra or bi iritzi azaldu, lenengoa baño bigarrena ichura 

obegokoa, ta dala batera edo dala bestera, izenak zerbaiteagatik jarriak 
dirala argi azaltzen da. 

Guazen orain, urtiaren lau zati oyek utzita, beste amabi zati edo 
illaz zerbait esatera. 

Astarloa jaun argidotarrak, eguzkiyaz zatitu zituelako iritzia agertu 
izan du; gure iritzian, beste erridi zarren antzera, illargiaz zati abek 
ipini zituan eta illargi izen beretik zatien izenak tajotu zituen illak dei- 
tuaz, edo ala nai bada illabetiak, au da ill oso osuak. 

¿Eta illargiaren izena bera nondik eta nola tajotua ote da? 
Asiera il orrek illuntasuna edo obetuago oraindik gabetasuna azal- 

tzen du. 

Gizon illa, gizon bizirik gabekua da. ta il-argia’n lenbiziko il orrek 

gabia esan nai du; beaz il-argiak, argi gabia. 
Illargiak beste izen bat ere badauka: illizki. 
Izki’k argia esan nai du, argi ta izki izen berdiñak dira. Itz orri au- 

rrian egun jartzen badegu gertatuko zaigu egun-izkia, au da eguneko 
argia, ta eguneko argia eguzkia da. 

Era berian izki'ri aurrian il jartzen badiogu, gertatuko zaigu ilizkia, 
au da argi gabia: gaba; edo geyenian esaten degun itzaren berdiña: 

illargia. 

Ezagutu zuten euskeldun zarrak ogeitabederatzi egun barru illargia 
agertu ta eskutatzen zala, ta ortik urtiaren beste zatiak antolatu zituz- 
ten, eta zati bakoitzari illa edo illabete deitu zioten. 

Illak izen euskerazkuak daukazkite, guziyak eta guchiyago ere ge- 
yenian ibilli ez arren. 

Ara ondoren pilla bat: 
1.ª (Gaztelarrez Enero) Urtarilla, urtatsilla, ilbeltza, beltzilla, ur- 

tela, urteberrilla, izotzilla; emen geyena illbeltza entzuten da. 
2.ª (Gaztelarrez Febrero) Otsailla, zezeilla, barandalla; lenengoa da 

geyena erabiltzen dana. 
3.ª (Gaztelarrez Marzo) Marchoa, epailla, ostaroa; oso jatorra iza- 

tetik urruti egon arren, lenengoa da geyena entzuten dana, bañan ala- 
re bigarrena zerbait badabilkigu, edo erabiltzen asi gera. 

4.ª (Gaztelarrez Abril) Apirilla, jorrailla, opailla; ontan ere erdal 
apiril ori da geyena esaten dana, baña jorrailla ere sartzen asi da. 

5.ª (Gaztelarrez Mayo) Mayatza, loreilla, orrilla, ostoilla, ostoa- 
roa, epailla; berdin emen ere Mayatza ezagutzen da geyena bere sus- 
trai erdeldunakin, bañan orrilla deitzen ere asi dira. 

6.ª (Gaztelarrez Junio) Garagarilla, bagilla, udala, errearoa, ekaña, 
erramayatza; geyena garagarilla entzuten da. 

7.ª (Gaztelarrez Julio) Uzta, uztailla, garilla; bigarrena da geye- 
tia ibiltzen dana. 

8.ª (Gaztelarrez Agosto) Abustua, agorrilla, dagonilla. Lenengoa 
geyena ibiltzen bada ere ezagun du euskera jatorrekua ez dala. Azkene- 
ko dagonilla ori dijua orain piskanaka sartzen. 

9.ª (Gaztelarrez Septiembre) Irailla, agorra, buruilla, garoilla 
urria; agorra zerbait ibiltzen da, irailla egunetik egunera geyago. 

10.ª (Gaztelarrez Octubre) Urrilla, urrieta, biltzilla, lastail, aza- 
roa; lenengoa geyena entzuten da. 

11.ª (Gaztelarrez Noviembre) Azaroa, azilla, gorotzilla, zemendi; 
geyenian lenengoa bakarrik ibiltzen da. 

12.ª (Gaztelarrez Diciembre) Abendua, lotazilla, neguilla, beltzi- 
lla, otzarua; geyena entzuten dana abendua da euskal jatorra izanez 
arren, bañan orain lotsailla ere badabilkite euskera garbian itz egin nai 
dutenen artian. 

Lenengo illaren izenetan badira batzuek euskera garbi garbikoak. 
Abetatik jatorrenetakua urteilla iduritzen zaigu. 

Izenak berak adierazten digu zer esan nai duben. Urte ta illa, au 
da urtearen illa, edo urtearen asiera. 

Oraindik garbiago azaltzen du beste izen onek, urteberrilla urte be- 
rriaren asierako illa. 

Berdin erakusten digu urtatsilla'k ere, bada daukan atse orrek, asi- 

ren berdiña adierazten digu, ta orra nola daukagun urte-asi-illa, edo 
urtearen asierako illa. 

Ilbeltzak zer esan nai duen ez daukagu iñori erakutsi biarrik bada 
itzak berak azaltzen du esan al guztiya: il beltza, illuna; ta ichura ori 
izaten duela urtiaren lenengo illak guztiok dakigun gauza da. 

Astarloa jaun argidotarrak, urtiaren lenengo izenak ikasteakoan 
zion, urterilla itz orrek berakin azaltzen digula ura, eudiya, adierasiaz 
urtiaren lenengo illa, euditsua izaten dala. Ez gera irritzi orretakuak. 

Jaun argidotar orrek berak zion euskeldun zarren urtia abendu edo 
lotazilla’n asten zala, ta ontan ere ez gera iritzi berekuak. Ala izan ba- 
litz etzioten euskeldunak urrengo illari urteilla, urteberrilla ta ain gu- 
chi urtatsilla deituko. 

Itz oyek adierazten digute garbi asko, ill ori dala urtiaren asiera- 
kua, ill ortatik asi izan dala euskeldunen urtia. 

Bigarren illarentzat geyena dabilkigun izena Otsailla da. ¿Zer esan 
nai digu izen orrek. 

Ez da bat batian asmatzekua orrelako galdeera baten erantzupena. 
Otsailla badirudi esan nai duela otso’en illa. ¿Bañan zer ikusteko 

daukate otsoak ill orrekin? ¿Garai ortan jesten ote ziran otsoak men- 
dietatik zelayetara? ¿Nork daki? 

Otso izen orrekin ere ezagutzen dira mendi edo basoak, ala erakus- 
ten digu te otsomatz, osolar, otsolizar eta beste orrelako itz batzuek, ba- 
ñan ala ere ez degu gauza garbirik ulertzen zergatik urtiaren bigarren 
illari otsilla deitzen zayon jakiteko, 

Otsailla'ren ordez otzailla balitz, orduban bagenekike ill otza esan 

naiko lukela; bañan ez deizkiogu izen ori ondo datorkionik urtiaren 
bigarren illari. 

Guchiyago oraindik otzailla’k otza-illa, guchitua esan nai duela. 
Azkeneko iil orrek badakigu urtiaren zatia azaltzen duela. 

Izen ori biar bezela ezin asmatu badegu, guchiyago asmatu gene- 
zake beste izen zezela ori. Zezela badirudi zezen-illa azaltzen duela ¿ba- 
ñan zer adierazten digu izen orrekin? 

Ain guchi beste barandailla zuberoatarrak darabiltzen itz orrek ere. 
Guzietan egokiena otsailla arkitzen degu, otso'en illa. Ta izan lite- 

kena utsillako elurrak, urrengo illian mendietatik zelayetara osoak je- 
chi azitzen zituztela. 

Orrela zerbait ichura badu. 
Bañan orain ikusten degu, uste gabian, nai baño geyago luzatu 

gerala, ta jarraipena beste egun baterako utziko degu. 

L. M. AITZBITARTE 

Lengo zenbakian utzitako lanari erasoko diogu berriro, ikusiaz urtia- 
ren amabi zatiak izendatzeko euskeldunak dabizkiten itzak. 

Asiko gera urtearen irugarren zatiarekin. Ez degu aintzat artuko 
Marchua, bada aboik abo ibilli arren argi asko agiri da euskal izena 
izateko urruticho dabillela. Ill onen izen jatorrenak epailla ta ostaroa 

dira. 
Astarloa argidotarraren iritzian epailla izen orrek ebaki-illa esan nai 

du, adieraziaz ill ori iñausketako illa dala, zugatz adarrak, eta abar 
moztutzen diran illa. Orrela ez dator ain gaizki izen ori, bada ondo 
jakiña dan gauza da urte muga orretan iñausketak egiten dirala Euskal- 
erriko alderdi geyenetan. 

Ikusi dezagun orain len aitatu degun itza: ostaroa. Itz au bi zatitan 
banatuko degu, era onetan: osto-aroa. Azkeneko itz aroa onek giro esan 
nai digu, garaya; ta bi itzak batian artu ezkero izango degu osto-giro 
edo osta garaya dala, ostoaroaren izenarekin ezagutzen degun urtearen 
irugarren illa. Eta oker ez dabil. Irugarren ill onen azken aldera edo 
urrengoaren asieran zugatzak ostoz eztaltzen dira Euskalerrian. 

Bi izen oyek antziñakoak dirudite, naiz biyak biar bada garai bere- 
koak ez izan. Ala, ongi begiratzen badiogu lenengo itz epailla’ri, ikusiko 
degu itz ori gizonak zugatzak moztutzen ikasi zuben garaikoa izan bear 
duela. Bestea ordia lenagokua izan liteke, ¡ostoaroa noiztikakoa dan 
nork asmatu! 

Zugatzak agertu ziran garai beretik ostoz apaintzen asi ziran, ostoak 
agertu bezin laster gizonak ikusi zituben, ta bertatik noski ostoak 
agertzeko garayari izena jarriko zion. Eta ortik dator, keskarik gabe, 
ostoaroa'ren izen euskalduna. 

Eraso dezayogun orain urtearen laugarren illari. Geyena entzuten 
dan izena Apirilla da, ez dauka ordian euskerazkoa izateko itxurarik 
ere. Badira bai euskal antza eman nai izan diotenak, esanaz Apirilla 

euskera garbian abere-illa dala, au da abereai illea moztutzeko illa. 
Goiz samar dala iruditzen zaigu lan orretarako. Gure alderdietan 

otz geyegi egiten du urtearen laugarren zati orretan ardiai illea moztu- 
tzeko, gerosiagoko lanak dira oyek. Orrengatik uste degu Apirilla 

izen erdal usaieko ori, erderatik datorkigula, ta bere aurrekotzat, bere 
sustraitzat latiñeko Aprilis dala keskik gabe esan genezake. 

Beste izen bat dauka ill onek euskera jatorrekoa, piskaka piskaka 
euskaldunen artian erabilten asi dana, ta laster nagusituko dana. Izen 
au jorrailla da. 

Zer esan nai duen itz onek argi agiri da. Esan nai du ill au zelai ta 
soro jorraitzeko illa dala. Au da jorrailla. Beste ill askotan bezela one- 
tan ere nekazarien lanetatik dator euskal izen jatorra. 

Urteko bostgarren illerako izen abek agertu ditugu: mayatza, lorei- 

lla, orrilla, ostoilla ostoaroa ta epailla. 

Orain arte geyena ibilli dan izena mayatza da, ta guztietan mordo- 
lloena ere bai. Atzean daukan tza orrek euskal ichura piska bat eman 
arren, ezagun du alde guzietatik erdal itza dala ta euskeraren tantorik 
ere ez duela. 

Orrilla, ostoilla ta ostoaroa iru izen diralarik gauza bat bakarra, 
gauza bera irurak esan nai dute. 

Au da: osto-illa, osto-aro-a ta orri-illa. Aroak zer esan nai duen len 
ere adierazi degu, esan degu giro edo garaya dala. Beaz osto-illa edo 
osto-garaya gauza berdiñak dira. Orrik ere ostoa esan nai du; ta orra 
nola len esan degun bezela iru itzak gauza ber bera esan nai duten. 

Irugarren illari ere izen au bera deitzen zayo osto-aroa, ta ala ere 
biyetan ain gaizki ez datorrela iduritzen zaigu. Irugarren illean ostoak 
azaltzen asten dira, bostgarrenian zugatzak oso betetzen dira ordia. 
Azkeneko garai ontan lili edo loreak alde egin ondorean, zugatzak 
ostoz oso estaltzen dira, batibat urte onak izaten diranian. 

Iru izen oyetatik, orrilla da geyena erabilten dana; bañan irurak 
jatorrak dira ta irurak nekazaritzari ondo datorzkionak. 

Beste izen loreilla euskal jatorra dala biar bada ukatuko ez degu, 
pollita, apaña dala ere aitortu genezake, bañan euskal izen zarra dala 
egiztatutzea zail samarra iduritzen zaigu. 

Lenbizi, asierako lore ori latinezko flore'ren senidea dala urrutira 

ezagun da. Euskera jatorrian lilia deitzen da, ta ez lorea. Beaz izen orren 

jatortasuna kolokan jarri degula lenbiziko keñadan iruditzen zaigu. 
Bañan ori alde batera utzi arren, garai zarretako gure asaba zintzoak, 

izenak sortu zituzten aldi urruti artakoak, ez degu uste liliak landatzen 
ariko ziranik, lilia baño zerbait biarragokoa izango zuten noski euskel- 
dun zar ayek. 

Azkenik gelditzen zaigu epailla. Len ere esan degu itz onek ebaki- 

illa esan nai duela. ¿Zer ebakitzen da ordia ill onetan, belarra ez bada? 
Orrengatik ill onentzako baño irugarrenarentzako obetoago datorrela 

esparik gabe esan genezake. Izen au gañera Euskalerriko zati chiki 
batian besterik ibiltzen ez da, ta batere ez ibiltzia ill onetarako obia da 
Izen jatorrak, biar bezelakuak badaukazkigu epailla berritu gabe, ta ori 
utzi ta mayatza zokoratu ta orrilla'ri eutzi biar diyogu. Ori da bostga- 
rren illari dagokiona, ta Jainkoari eskerrak orain geyena erabilten dana. 
Eutzi bada berari. 

Ara orain seigarren illeko izenak: garagarilla, bagilla, udalla, errea- 

roa, ekaña, erramayatza. 

Pillacho bat badira. Illentzako euskal izenik ez dala ezin esango 
dute. 

Azkenekotik asten gerala, erramayatza ori erdal izena dala aitortu 
biarrian arkituko gera ¿Nola ez bada? Urrutira ere ezagun du izen 
orrek Remayo erdalduna dala. 

¿Izen ori guchi entzuten dala Euskalerrian? Batere ez entzuteko 
obia da. 

Guazen bada aurrera. 
Illen euskal izen zar geyenak, ikusten guazen bezela, nekazari 

lanetatik datoz. Guztiak ez ordia. Badira batzuek nekazaritzarekin zer 
ikusi ez dutenak. Lenengo illarentzat aitatu ditugun uztarilla, uztatsilla, 

ilbeltza, beltzilla, urtela, urteberrilla eta izozilla, izen oyetatik batek ere 
ez du nekazaritzakin zer ikusirik. 

Beste orrenbeste esan genezake seigarren illarentzat daukagun ekaña, 

izen orretzat ere. Nekazaritzatik ez datorrela ezagun du. 
Bere sustraya, asierako eka orretan dago. Eki edo egi itz oyek 

eguzkia esan nai dute. Beraz eguzkiari dagokion zerbait, izen orrek esan 
naiko duela gauza jakiña da. 

Batzuen iritzian, ekaña izen onek aldaketa chiki batekin ekalla edo 
ekailla dauka bere jatorrez. Esan nai du beraz eguzki-illa. 

Ori batzuen irritzian. Guziak ez dira iritzi berekuak ordia. 

Badira, ontzat arturik asierako agerpena, au da eki, eguzki dala, 
gañerakoan beste ustekoak diranak. 

Ara zer dioten: eki’k eguzki esan nai du, bañan ondorengo ñak ez 
du lla, ta guchiago illa esan nai. Azkeneko ña orrek esan nai duena 
ga-ña da. 

Ori orrela dala, ekaña’k eguzki-gaña esan naiko du; au da, eguzkia 
gañean dagon garaya, ta ain zuzen ill onetan egoten da eguzkia gure 
alderdi onetan goi goyen, gain gañean. Izen ori ill onentzat ez dator 
beaz ain gaizki. 

Izen onen antza piska bat daukana da beste urrena datorren errearoa. 

Errearoa’ren asierako erre orrek sua azaltzen digu, bañan sua baño 
obeto adierazi nai duena berua da. Sua dan tokian berua izatia ez da 
gauza arrigarria, ta erretzen dan gauzak ere berotasuna berekin izan- 
go du. 

Beraz erre orrek bero aitortzen digu, ta ondorengo aroa’k giro edo 
garaya, ta biyak elkartuaz, errearoa egiñaz, garai beroa esan naiko digu. 

¿Gaizki al dator onelako izena urtearen seigarren zati onentzako? 
¿Eta noiz dago beroena eguzkia gain gañean daukagunean bezela ? 

¿Bere errañuak, zuzen-zuzen gure buruetara bigaltzen dituenean bezela? 
Orra nola esan genezaken Ekaña ta Errearoa biskiyak dirala. Gauza 

bera esan nai dute beintzat. 
Ondoren daukagun beste izen Udalla’k ikusiko degu orain zer esan 

nai ote digun. 
Izen onek ere aurreko biyakin zer ikusi zerbait badu. 
Len esan degun bezela, illentzako daukazkigun izen asko, nekaza- 

ritzatik artuak daude. Ez guztiak ordia. 
Badira il batzuek, dala nekazari-lan jatorrik il orretan ez dalako, 

edo dala aintzakotzat artzen ez dalako, bestelako izen motakin izen- 
datzen diranak. Abetakoak dira lenengo illarentzat agertu ditugun 
urteilla, urtatsilla, ta urteberrilla, ta beren aidia da berriz seigarren 
illerako daukagun udalla. 

Udalla’k uda-illa esan nai digu; au da udako illa, uda asten dan 
illa; urteilla’k urtea asten dan illa erakusten digun bezela. 

Argi asko ikusten degu beaz izen onek zer esan nai digun. 
Beste izena Bagilla daukagu. Astarloa jakintsuaren iritzian izen 

onek baba-illa esan nai du. Urte garai onetan gure baserrietan izaten da 
baba ta alderdi orretatik izena gaizki ez letorke. 

Ez dira ordia guziak iritzi berekoak; baba’ren askeneko b orren 

chandaketa ez zaiote guziai birle zuzenekoa iduritzen, Izen orren sus- 
traya baba izan ezkero, izena bera babilla izango litzakela diote, ta ez 
bagilla. 

Van-Eys jaunaren ustian izen orren sustraya ebagi-illa edo ebaki- 

illa da. Urte garai orretan ebakitzen dituzte nekazariyak, garagar ta 
bazkak, arto ta babarrun berandukorrak ereiteko, ta ori orrela dala ondo 
dator izena. 

Geyena ibiltzen degun izena, obetoago esango deguna, euskeldunak 
beti euki izan dutena Garagarilla da, ta zer esanik guchina duena ere 
bera da. 

Garagar-illa’k zer esan nai duen, esan biarrik ez dago; ta aurrera 
jarraituko degu..... bañan ori beste egun batian, oraingoz naikua esan 
degu. 

L. M. AITZBITARTE 

EGUTEGIA 
IV 

Gure lanari berriro erasoaz, urteko zazpigarren illari dagozkion 
euskal izenakin asiko gera. 

Izen abek daukazkigu: 
Uzta, uztailla ta garrilla. 
Iru izen abek nekazari lanetatik artuak dira. Uztak badakigu, gazte- 

larrez kosechak adieratzen duena bera esan nai duela, uztaillak berriz 
zer esanik ez dago: uzta egiten dan illa. Azkenik garrillak garbi asko 
ageri du gari-illa dala. 

Izen abetzaz ezer guchi esan liteke, beren esanaia argi dagolako; ta 
orain arte esan degunakin naikua dala iduritzen zaigu. 

Beste izen bat ere erabiltzen da ill onentzako, ta aurrekoarentzat 
aitatu degunetako bat da: Garagarilla. 

Nola izen bera bi illentzat izan liteken, itz bide batzuek eman ditu, 
bañan Astarloa jakintzuak ziyon bezela, arritzeko gauza ez da. 

Nekazari lanak, Euskalerriko alderdi guzietan garai berian egiten 
ez dira. Batzuetan lenago, bestietan geruago, orrela izaten dira toki 
batzuetan eta bestietan. 

Batzuentzat beraz, Garagar illa urtearen seigarren zatia izaten da, 
bestientzat berriz zazpigarrena. 

Orra nola bi illentzat egoki etorri liteken izen bera. 
Nazpilla bat sortu liteke ordia era orretan, eta orregatik zuzenago 

ta garbiago, izen berarekin il bakoitza Euskal erri guzian deitzia da. 
Era ori orrela dala, zazpigarren illarentzat izen egokiena Uztailla 

da, ta bera da berriz geyena erabiltzen dana. 
Ondo guaz beraz. 
Zortzigarren illari dagozkion izenak, Abustua, Agorrilla ta Dago- 

nilla dira. 
Aurreneko itzaz ezer esango ez degu; erdal itza dala aurretik atze- 

raño ezagun du. 
Bigarren izenagaz ere zerbait esan oi da. 

Astarloak zion Agorilla, agor illa dala Ilbeltza il beltza edo illuna 
dan bezela. Au da agor illa, legorra dala bero aundiak berekin dauka- 
ten legorra, urak agortzen dirala. 

Alde orretatik ichura piska bat duela esan leike. Ez dira ordia guz- 
tiak iritzi berekoak. 

Batzuen iritzian Agorilla izen ori, Agosto izen gaztelarretik dator, 
piSSSka bat chandatuta, zerbait euskal ichura artuta, bañan bere sustrai 
erdalduna ongi estali gabe. 

Azkeneko izena gelditzen zaigu bada, erdal zipristiñik gabekotzaz. 
Izen au Dagonilla da. 
Bere jatorriz izen au Daguenilla zan. 
Ala agertzen da Iruña’ko esaera zarretan. 
Ara nola dion: 
Daguenilleko eurija, ardao eta estija. 
¿Zer esan nai du ordia Daguenillak? 
Ori jakiteko bururik asko nekatu biarrik ez da. 
Daguenilla’ren sustraya Udaguen illa da, ta Udaguen’ek berriz uda- 

azkena esan nai du, beraz Daguenillak uda-azkeneko illa esan nai du, 
Udalak udako illa esan nai duen bezela. 

Daguenilla’tik, Dagonilla dator, eta esanai bera. du. 
Beraz au euskal izen jator jatorrekua da, ta len esan genduen bezela, 

euskeldunen artian piskanaka sartzen dijoana. 
Ala gelditu dedilla. 
Guazen orain bederatzigarren illarekin. 
Len esan genduen bezela, izen abek ditu: Irailla, Agorra, Buruilla, 

Garoilla ta Urria. 
Azkeneko izenetik asten bagera, gogoratu asi bear degu urria‘k 

ugaria esan nai duela, ill ugaria dala bederatzigarren ill au adieraziaz. 
Urrengo illak, amargarrenak, izen bera dauka ordia, ta bederatzi- 

garrenarentzat baño amargarrenarentzat geyago entzuten da. 
Utzi dezagun orduan, nazpillarik sortu gabe. 
Buruilla’k asieralío illa esan nai du; au da lenengo illa, aurrekoa, 

buru dana. 
Ortik, uste dute askok, lengo garai zarretan, oraingo bederatzi 

garren illian euskaldunen urtia asten zala, ta orrengatik lenengo illari 
ill buru edo buruilla izendatu zutela. 

Zerbait izango da. 
Aurreroko illaren izenak ikusteakoan Agorra izen orretzaz zerbait 

esan degu ta geyago esan biarrik ez daukagu. 
Azkenik gelditzen zaizkigu orain Irailla ta Garoilla. 
Biyak gauza bera esan nai dute. 
Gaztelarrez elecho deitzen dan belarrari Euskal erriko alderdi batzue- 

tan ira deitzen diote, bestietan berriz garoa. 

Batzuentzat beraz ill au Irailla izango da, bestientzat berriz Ga- 
roilla. 

Orain geyena dabilkigun izena Irailla da. 
¿Ira, garoa baño toki geyagotan dabiltelako? 
Argiago esanaz: ¿Ira, garoa baño geyago esaten dalako? 
Orrengatik izan litekenik uste ez degu. 
Gure iritzian, garoa, ira baño geyago entzuten da, ta alare illen 

izenerako geyago darabil bigarrena lenengoa baño. 
Euskal egutegiak bigarren izen ori azaltzen dute ta orrek berak ere 

zerbait esan lezake. 
Dan bezela dala, len esan genduen bezela, bederatzigarren ill onen- 

tzat Agorra zerbait entzuten da, Irailla berriz egunetik egunera geyago. 
Ta guazen aurrera. 
Amargarren illarentzat izen abek daukazkigu: Urrilla, Urrieta, 

Biltzilla, Lastail eta Azaroa. 
Urrilla’ren esanaia aurreko illean adierazi genduen eta berritu bia- 

rrik ez daukagu orain. 
An esan genduen, bederatzigarren illian baño amargarrenean geyago 

entzuten dala ta orain esango degu azkeneko ill ontan geyena entzuten 
dan euskal izena Urrilla dala. 

Urrieta’k Urrilla’k esan nai duen gauza bera azaltzen du, bañan, 
guchi edo batere entzuten ez dan izena da. 

Biltzilla izen onek, biltzeko illa dala adieratzen digu, ta alderdi 
ohetatik gaizki ez dirudi. 

Lenago Bildilla esan oi zuten alderdi batzuetan, eta izen onetzaz 
zer esan geyago ezin izan genezake. 

Azkena ipini degun Azaroa izen ori, ill onetan baño urrengoan 
geyago erabilten da, ta arrentzat tajuskuagua iduritzen zaigu. 

Urrengo illaz itz egiten degunian beraz, izen onetzaz zerbait esan- 
go degu. 

Baña gaur ez, gaurko naikua esan degu, ta beste baterako gañerakua 
utziko degu. 

Ordu arte bada. 
L. M. AITZBITARTE 

EGUTEGIA 

V 

Urtiaren bi azkeneko illatzaz zerbait esan gabe utzi genduen gure 
azkeneko lana, ta orain bi il oyetzaz dakiguna esango degu, orrenbes- 
terekin gure gaia amaituaz. 

Amaikagarren illarekin asiko gera beaz. 
Len azaldu genduen bezela, il onentzako izen abek daukazkigu: 

Azaroa, azilla, gorotzilla ta zemendi. 
Geiena erabilten dana lenengoa da. Aurreroko zenbakian esan gen- 

duen bezela, Azaroa izen orrekin deitzen diote batzuek amargarren 
illari, batere erabilliko ez balitz obe. 

Amaikagarren illian dago egoki izen ori, ta aurrerokoan erabiltea, 
nazpillatzeko beste ezertarako ez da. 

Ereilteko garaia edo aroa, Azaroa izenak adierazten du, ta nekaza- 
ritzako lanekin ondo datorrela begien aurrean daukagu. 

Azaroa ta azilla, bi izenak, gauza bera esan nai dute. 
Azaroa izenean argi ikusi ditugu aza ta aroa. Aza ori azi'tik dato- 

rrena da; aroa'k garaya esan nai duela len ere adierazi genduen. Itz 
osoak beaz, aziya botatzeko aroa edo garaya esan nai du. Au da: 
ereilteko garaya. 

Azilla’rekin ere berdin gertatzen da. Azi ta illa dira bere sustrayak, 
eta esan nai duena, azia botatzeko illa dala, edo ereilteko illa. 

Irugarren jarri degun izena Gorotzilla da. Bestiak baño guchiago 
entzuten dala ere esan genezake. 

Itz onen esanaiaz iritzi bat baño geiago badira. 
Batzuen iritzian asierako Gorotz orrek zimaurra, ongarria esan nai 

du. Beaz ill au ongarria egiteko illa da. Iritzi onetakoa da Eleizalde’tar 
Koldobika jauna, euskal zale bikaña. 

Binson jauna beste irritzikoa da. Jaun onek uste du, asierako Go- 
rotz ori Gorosti esan na iduena dala, ta illa Gorosti-illa. Iritzi oneri ichura 

aundirik arkitzen ez diogu. 
Azkenik, Zemendi, izen ori gelditzen zaigu. 
¿Guchi entzuten dala izen ori? Batere entzungo ez balitzake ere 

kalterik izango ez genduke. Erderatik datorrela izen mordollo ori, 
begien aurrian daukagu; ezagun baidu Zemendi ori erderazko semente- 
ra’tik jaioa dala. ¿Zertarako degu orduan erderakin nastutako izena, 
euskal izen jatorraren jabe bagera? 

Eutzi dezaiogun bada izen jatorrai, ta chokoratu oso osorik gureak 
ez diranak. 

Urtiaren azkeneko illera irrichi gera. Berarentzat izen abek dauz- 
kagu: Abendua, lotazilla, neguilla, beltzilla ta otzarua. 

Orain arte geyena erabilli dana lenengoa izan da. Astarloa jaun 
argidotarrak alegiñak egin zituen euskal izena zala eutsitzeko, bañan 
alperrik. Abe-kendu’tik zetorrela esan zuen, bañan alaz guztiz erdal 
usaya ezagutzen zayo Abendua izen orri, ta gaztelarreko Adbiento’tik 

datorrela garbi agiri da. Euskal izena ez da beaz. 
Bigarren izena badijua sartzen piskaka piskaka. Urte asko baño le- 

nago Euskal erri guzian erabilliko dala, uste degu. 
Lotazilla’ren esanaiaz iritzi batzuek badira, guziak iritzi berekoak 

ez baidira. 
Astarloa jaunaren gandik asiko gera. 
Jaun ospetsu onen iritzian, Lotazilla’k bere sustraya lotu-illan dau- 

ka. Lotu orrek berriz geldi esan nai du. Lotua geldirik egoten bai da. 
Ara orain nola adieratzen duen lotu-ill orren esanaia. 
Lengo garai zarretan urtiak, ogei ta amar eguneko amabi illabete 

zituen, amabien artian 360 egun osatzen zituela. Urtearen azkenera 
iristeko bost egun eta ordu batzuek geyago biar ziran eta orra nola 
azkeneko illaren ogei ta amarrera iristean, urte berrian sartu baño len, 
gelditua arkitzen zan illa, bost egun eta ordu batzuek osatu arte. Ortik 
Lotazillaren izena urtearen amabigarrenerako. 

¿Egia izan liteke? Ez dakigu. 
Beste iritzi bat ikusi dezagun. 
Binson jaunarena da. 
Jaun onek dio. Lotazilla lo-illa dala, lo egiteko illa. Ez degu uka- 

tuko ill onetan gabak luzeagoak dirala ta orrengatik beñere baño lo 
geyago egingo dala. Batibat nekazariak udako egun argietan baño lo 
geiago egingo duela gauza jakiña da. Bañan ez derizkiogu il bati izena 
jartzeko aski danik geiago edo guchiago lo egitea. 

Aurreroko iritzia aul samarra bazan, au aulagotzat daukagu. 
Ichura geyago enlaten diogu Ban Eys'en iritziari. Jaun onen ustean. 

asierako lot orrek loi edo lokatz esan nai du, ta urrena datoz azi ta illa, 

guziak adierastera enlaten digula ill onetan, aurrerokoan bota zan aziya, 
lur azpian edo loi azpian dagola oraindik, kanpora batere azaldu gabe. 

Iritzi onek ichura geyago du nekazaritzarekin lotua dagolako ta 
len ere ikusi degun bezela illen izen asko nekazaritzari dagozkienak dira. 

Nekazaritzarekin zer ikusi duten izenak, urtearen irugarren, lauga- 
rren, bostgarren, seigarren, zazpigarren, bederatzigarren, amargarren, 
amaikagarren eta amabigarrenak dira. 

Eguraldiai dagozkienak lenengoa ta zortzigarrenak dituzte. 
Eta bigarrenak ere oyetakoa izango du, otsailla izen ori otso-illetik 

badator. Bada otsoak mendietatik jechitzia, mendietan elurra dalako 
izan biar du, ta orra nola izen au ere eguraldiari dagokiona dan. 

Argi asko ageri dana da, ill geyenen izenak nekazaritzarekin zer 
ikusi dutenak dirala. Ezin bestela izan Euskal erria lengo garai zarretan 
nekazari erria izanik. 

Gure asaba zintzoak ez zebiltzan, gaurko eguneko zenbait bezela, 
chorakerietan bakarrik jarduntzen. Ayentzat bizikera lana zan, nekazari 
lana, eta urtearen illak lanaren neurriak besterik ez ziran. 

Neurri oyei, bakoitzean egin bear zuten nekazari lanaren izena 
ipini zioten, eta izen oyek dabizkigu ainbeste urteren buruan, nasketa 
bat edo beste tartian sartu arren. 

Bañan nasketa oyek chokoratzeko garaya irichi da, ta emendik 
aurrera euskal izen jator, nekazaritzatik datozkigun oyei gogorki eutzi 
biar diotegu. 

L. M. AITZBITARTE 


